
107

Colombo intanto a tempo ô l’ascisteiva

Guacanagari in seria congiuntûa,

Che benchè bravo, pù a Tamea ô cedeiva

Pe nûmero de gente e pe bravûa;

In ordine e so trûppe ô rimetteiva

O comando assûmendone ä dreittûa.

Se combatteiva allôa con ûn sûccesso

Poco diverso fra-e due armæ pe ûn pesso.


108

I cappi aveivan virtù uguali in sorte:

Cappo forte e prûdente ô l’ëa Tamea,

Cappo prûdente ô l’ëa Colombo e forte;

Con quello armâ ciù nûmerosa e fea,

Ma intrepidi compagni in faccia ä morte

Ean con l’atro e de ciù l'arte europea;

Coscicchè gh’ëa fra lô uña tà eguagliansa

Che pe mez’ôa a tegniva e cose in bansa.

Ma unindose a Colombo di duî fræ

E spae, che calcolâse poivan ûña

Pe l'atra pe atre çento, e ûguali a-e quæ

In quello campo no ghe n’ëa nisciuña

Senza dubbio, eccettuôu quella do poæ,

Començava a deciddise a fortuña;

Ean zà pe-i Europei tûtti i vantaggi,

E zà scrollava a causa di Selvaggi.


110

E quando a questi gh’azzunzeivan poi

Ne-ô forte da terribile battaggia

O so brasso e a so sciabbra i çinque eroi,

Che vinçeivan Atuei co-a so marmaggia,

Parte affettandoi comme sûcche e cöi,

Parte scentandoi comme ô vento a paggia,

Allôa a causa di Selvaggi in mezo

Da gran lotta a l’andava sempre a pezo.

